
Nafarroako Gobernuak Iruñeko Eskualdean babestutako 1.108 etxebizitza eraikitzeko kanpaina abiatuko du 

Etxebizitzak Iruñean, Antsoainen, Berriobeitin, Burlatan, Entremutilvasen eta Erripagainan eraikiko dituzte, eta erosteko eskaeren izapideak egiteko epea datorren astelehenean hasiko da

Ostirala, 2008ko azaroaren 28a. Nafarroako Gobernuak, Etxebizitza eta Lurralde Antolamenduko Departamentuaren bidez, Iruñeko Eskualdean babestutako 1.108 etxebizitza eraikitzeko kanpaina abiatuko du, datorren astelehenean, abenduaren 1ean (jabetza araubideko etxebizitzak). Ekimena José Carlos Esparza Sáez Departamentuko kontseilariak aurkeztu du, gaur goizean. 

Etxebizitzak eraikitzeko bi bat urte beharko dituzte, eta honako leku hauetan egonen dira: Iruñeko Buztintxuri (343) eta Ezkaba (50) auzoetan, Erripagainan (336), Berriozarren (154), Berriobeitin (124), Entremutilvasen (76), Antsoainen (21), eta Burlatan (4).
Etxebizitzak erosteko eskaeren izapideak egiteko epea datorren astelehenean hasiko da, abenduaren 1ean. Nahi dutenek, eskabidea eskuratu eta hitzordua eskatu beharko dute (abenduaren 19ra arte, egun hori barne), eta eskabidea eta beharrezkoak diren agiriak aurkeztu beharko dituzte (abenduaren 31ra arte, egun hori barne). 

2009ko urtarrilean, etxebizitzak eros ditzaketenen behin-behineko zerrenda argitaratuko dute, eta 15 eguneko epea emanen dute alegazioak aurkezteko eta ebazteko. Hala, 2009ko otsailaren hasieran 1.108 etxebizitzak eros ditzaketen pertsonen behin betiko zerrenda argitaratuko dute.

Kanpaina VINSA (Viviendas de Navarra SA) enpresa publikoak kudeatuko du, eta horretarako Zaragozako errepidean (3. kilometroa, Cordovilla) dagoen bulegoa erabiliko dute. Aurreko kanpainetan Iruñeko Gorriti kaleko bulegoa erabili izan dute, baina eskatzaileei izapideak egiteko erraztasunak emate aldera, kokalekua aldatu dute. Aurten, estreinakoz, eskatzaileek kasuan kasuko puntuazioaren berri jakin ahal izanen dute, baremo bakarrari jarraiki, eskaera aurkezten duten une berean. 

Babestutako 1.108 etxebizitzetatik 826 araubide orokorrekoak izanen dira, eta 282, berriz, prezio tasatukoak. Araubide orokorreko etxebizitzen banaketa honako hau izanen da: 272, Buztintxurin; 39, Ezkaban; 154, Berriozarren; 136, Erripagainan; 124, Berriobeitin; 76, Entremutilvasen; 21, Antsoainen; eta 4, Burlatan. Prezio tasatukoen banaketa, berriz, honako hau izanen da: 200, en Erripagainan; 71, Buztintxurin; eta, 11 Ezkaban. 

Etxebizitzen gutxieneko salneurria 100.494,74 eurokoa izanen da, araubide orokorreko 50 metro koadroko etxebizitzen kasuan (diru laguntza %16koa izan daiteke, errenta 1,5 bider Ondorio Askotarako Errentaren Adierazle Publikoa - IPREM - denean). Gehienezko salneurria, berriz, 206.545,68 eurokoa izanen da, prezio tasatuko 100 metro koadroko etxebizitzen kasuan (diru laguntza %6koa izan daiteke, errenta 1,5 bider Ondorio Askotarako Errentaren Adierazle Publikoa - IPREM - denean).

Eskaeren izapideak
Etxebizitzak erosteko eskaeren izapideak VINSA sozietatearen bidez egin beharko dira, bi fasetan. Lehenengo fasean, eskatzaileek eskabideak eskuratu eta hitzordua eskatu beharko dute (abenduaren 1etik 19ra bitarte, biak barne). Bigarren fasean, eskabidea eta beharrezkoak diren agiriak aurkeztu beharko dituzte (abenduaren 9tik 31ra bitarte, biak barne). 

Eskabideak www.vinsanavarra.es webgunean (abenduaren 1eko 8:00etatik abenduaren 19ko 20:00etara arte) edo VINSAk kanpainarako egokitu duen bulegoan (astelehenetik ostiralera, 8:00etatik 20:00etara, eta larunbatetan, 9:00etatik 14:00etara) eskuratu daitezke. Bulegoan 26 lagunek eginen dute lan. 

Hitzorduari dagokionez, 902 25 55 53 telefono zenbakian (astelehenetik ostiralera, 8:00etatik 20:00etara, eta larunbatetan, 9:00etatik 14:00etara) edo www.vinsanavarra.es webgunean (abenduaren 1eko 8:00etatik abenduaren 19ko 20:00etara arte) eskatu beharko da. 

Eskabidea eta dagozkion agiriak VINSAk kanpainarako egokitu duen bulegoan aurkeztu beharko dira, aldez aurretik hitzartutako egunean eta orduan. Nafarroako Gobernuak bulegora joateko garraio publikoa erabil dadin gomendatzen du (eskualdeko garraio zerbitzuetako 16. eta 21. lineak). 

Baldintzak
Etxebizitzak erosi ahal izateko baldintzak honako hauek dira: 

- 2005eko eta 2006ko errenta aitorpenak aurkeztea, babes ofizialeko etxebizitzak erosteko gutxieneko diru sarrerak 9.000 eurokoak izatea (zerga oinarria), prezio tasatuko etxebizitzak erosteko gutxieneko diru sarrerak 12.000 eurokoak izatea (zerga oinarria), babes ofizialeko etxebizitzak erosteko gehienezko errenta 5,5 bider Ondorio Askotarako Errentaren Adierazle Publikoa (IPREM) izatea (2006an), eta prezio tasatuko etxebizitzak erosteko gehienezko errenta 7,5 bider IPREM izatea. Nolanahi ere, genero indarkeriaren biktimek, mugitzeko ezintasun larria dutenek, eta %65eko edo gehiagoko ezintasun egiaztatua dutenek ez dute gutxieneko diru sarrerarik egiaztatu beharko. 

- Etxebizitza baten edo haren parte alikuotaren gaineko domeinuaren edo erabiltze eta gozatze eskubidearen titular ez izatea, etxebizitzaren kokalekua gorabehera, eta azkeneko bost urteetan etxebizitzarik besterendu ez izatea, 8/2004 Foru Legeko eta 4/2006 Foru Dekretuko salbuespenekin. 

- Eskatzaileek eta ezkontideek edo izatezko bikotekideek babespeko beste etxebizitza bat erosteko kontraturik izenpetu ez izatea (10 kilometro baino gutxiagora dagoen eta Etxebizitza eta Lurralde Antolamenduko Departamentuak kontratu berria aurkeztu aurreko 30 hilabeteetan bisatu duen etxebizitza).
- Eskatzaileei Ondarearen Gaineko Zergaren aitorpena egitea badagokie (ondarearen zerga oinarria dela-eta), eskaerak ez dituzte onartuko. 

- Nafarroan erroldatuta egotea. 

Kontzesioa
Babespeko 1.108 etxebizitzak egokitzeko Nafarroan Etxebizitzari Babes Publikoa emateko 8/2004 Foru Legearekin batera onartu zuten baremo bakarra hartuko dute kontuan. Baremoko puntuazioak honako hauek dira: etxebizitzaren beharra, gehienez 55 puntu; familia unitatean %65eko edo gehiagoko ezintasuna duen pertsona bat izanez gero, 5 puntu; familia unitatean %65eko edo gehiagoko ezintasuna duten bi pertsona edo gehiago izanez gero, 10 puntu; eskaera aurkeztu den unean 6.000 eurotik gorako saldoa duen aurrezki kontu baten titular izanez gero, 6 puntu (+1,5 puntu, antzinatasuneko urte bakoitzeko); 4-7 urtez etenik gabe Nafarroan erroldatuta egon izanez gero, 10 puntu; 7 urtetik gora etenik gabe Nafarroan erroldatuta egon izanez gero, 20 puntu; 35 urtetik beherakoa edo 65 urtetik gorakoa izanez gero, 5 puntu; eta guraso bakarreko familiak, 10 puntu. 

Era berean, 8/2004 Foru Legean etxebizitzen ehuneko jakin bat erreserbatzea aurreikusten dute, mugitzeko ezintasun larria duten pertsonentzat, %65eko edo gehiagoko ezintasun egiaztatua duten pertsonentzat, familia ugarientzat, terrorismoaren biktimentzat, genero indarkeriaren biktimentzat, eta sustapena eginen den herrian erroldatuta dauden pertsonentzat. 

